
1. Introduzzjoni  
 

Il-Bauhaus Ewropea l-Ġdida tesprimi l-ambizzjoni tal-UE għall-ħolqien ta’ postijiet, prodotti 

u stili ta’ ħajja sbieħ, sostenibbli u inklużivi. Tippromwovi stil ta’ ħajja ġdid fejn is-

sostenibbiltà taqbel mal-istil, b’hekk tħaffef it-tranżizzjoni ekoloġika f’bosta setturi tal-

ekonomija tagħna bħall-kostruzzjoni, l-għamara, il-moda fis-soċjetajiet tagħna kif ukoll 

f’oqsma oħra tal-ħajja tagħna ta’ kuljum.  

L-għan tagħha hu li tipprovdi liċ-ċittadini kollha b’aċċess għal beni li huma ċirkolari u 

b’intensità baxxa tal-karbonju, li jappoġġaw ir-riġenerazzjoni tan-natura u li jipproteġu l-

bijodiversità.  

Il-Bauhaus Ewropea l-Ġdida (New European Bauhaus NEB) hi proġett ta’ tama u ta’ 

perspettivi. Tipprovdi dimensjoni kulturali u ta’ kreattività lill-Patt Ekoloġiku Ewropew 

sabiex jitjiebu l-innovazzjoni, it-teknoloġija u l-ekonomija sostenibbli. Permezz tagħha, il-

benefiċċji tat-tranżizzjoni ambjentali jieħdu l-għamla ta’ esperjenzi tanġibbli fil-livell lokali. 

Ittejjeb il-ħajja tagħna ta’ kuljum.  

Dan jista’ jseħħ biss jekk in-nies minn sfondi u minn oqsma differenti jaħsbu u jaħdmu 

flimkien b’mod parteċipattiv. Huwa għalhekk li l-Kummissjoni bdiet il-proġett bil-fażi ta’ 

kodisinn ta’ sitt xhur fejn kulħadd seta' jikkontribwixxi b’ideat, b’viżjonijiet, b’xempji u bi 

sfidi għall-Bauhaus Ewropea l-Ġdida.  

Din il-Komunikazzjoni tippreżenta l-kunċett tal-Bauhaus Ewropea l-Ġdida msejjes fuq is-

sejbiet mill-fażi ta’ kodisinn u tippreżenta l-passi li jmiss. Aktar dettalji dwar il-fażi ta’ 

kodisinn jinstabu fl-Anness 1.  

Sabiex jiġu ssodisfati l-miri tal-Bauhaus Ewropea l-Ġdida, il-Kummissjoni se tissokta tibni 

moviment ta’ persuni u ta’ organizzazzjonijiet interessati. Għall-implimentazzjoni, il-

Kummissjoni tikkombina l-inizjattivi rilevanti tal-UE u tipproponi sett ta’ azzjonijiet u ta’ 

possibbiltajiet ta’ finanzjament ġodda li t-taqsira tagħhom tinstab fil-Kapitolu 5 ta’ din il-

Komunikazzjoni. Huma jkopru, pereżempju: 

 Il-ħolqien tal-Laboratorju tal-NEB biex ikabbar il-komunità u jħejji l-azzjonijiet ta’ 

politika 

 Il-finanzjament tal-avvjament ta’ proġetti trasformattivi tal-NEB fl-Istati Membri tal-

UE 

 Il-finanzjament għal proġetti ta’ akkomodazzjoni soċjali li jsegwu l-valuri tal-

Bauhaus Ewropea l-Ġdida 

 Approċċ ġdid għall-istrateġija tal-bini tal-Kummissjoni stess 

 Il-ħolqien konġunt ta’ perkorsi ta’ tranżizzjoni ekoloġika għall-ekosistemi tal-

kostruzzjoni u tat-tessuti 

 Sejħa għall-proposti għal negozji ġodda u għal inizjattivi taċ-ċittadini 

 Festival u Premju annwali tal-Bauhaus Ewropea l-Ġdida 

 eTwinning u DiscoverEU 2022 dwar is-suġġett tal-Bauhaus Ewropea l-Ġdida 

Il-bidla mhix se sseħħ mil-lum għall-għada. Il-Bauhaus Ewropea Ġdida se toħloq l-ispazju 

biex jiġu esplorati u ttestjati, il-politika, il-finanzjament u l-għodod għad-disinn u għall-

bini ta’ ħajja ta’ kuljum aħjar għall-ġenerazzjonijiet kollha.  

2. Bini fuq il-kodisinn: Proġett trasformattiv minna lkoll għalina 

lkoll  
Bħala l-ewwel pass ta’ dan il-proġett parteċipattiv, il-Kummissjoni kkuntattjat lis-soċjetà 

ċivili u lill-partijiet ikkonċernati bħala parti mill-fażi ta’ kodisinn. Wara t-tħabbir tal-proġett 

mill-President, Ursula von der Leyen, f’Settembru 20201, din il-fażi ta’ kodisinn kienet 

stedina miftuħa għal kulħadd biex jgħid x’għandha tkun il-Bauhaus Ewropea l-Ġdida, biex 

jiġu kondiviżi l-isfidi li għandha tindirizza u l-ideat u l-għarfien espert dwar kif dan jista’ jsir2. 

Il-kunċett tal-Bauhaus Ewropea l-Ġdida msejjes fuq il-kontributi differenti li ngħataw tul din 

il-fażi. 

Il-proċess ta’ kodisinn kien jiddependi minn persuni, minn organizzazzjonijiet, minn 

istituzzjonijiet politiċi u minn kumpaniji interessati biex jorganizzaw avvenimenti, 

konverżazzjonijiet u sessjonijiet ta’ ħidma. Is-Sħab tal-Bauhaus Ewropea l-Ġdida3 uffiċjali 

kkontribwew għall-multiplikazzjoni tal-messaġġi u tal-attivitajiet. Tmintax-il ħassieb u 

prattikant iffurmaw diskussjoni ta’ livell għoli madwar mejda dwar il-Bauhaus Ewropea l-

Ġdida biex jaġixxu bħala bord ta’ sondaġġ għall-inizjattiva u biex jagħtu l-input tagħhom 

fuq bażi regolari4. L-ewwel Konferenza dwar il-Bauhaus Ewropea l-Ġdida li qatt saret 

f'April 2021 kienet il-qofol ta’ din il-konverżazzjoni globali, b’madwar 8 000 parteċipant 

online minn madwar id-dinja, li enfasizzaw il-ħtieġa li l-moviment jgħaqqad id-dinja.  

Bosta mill-attivitajiet seħħew fil-pajjiżi tal-UE, iżda hemm interess li kulma jmur qed jikber 

f’partijiet oħra tad-dinja; kemm fil-pajjiżi ġirien jew fl-Amerka t’Isfel u ta’ Fuq. Sabiex tisħaq 

dwar id-dimensjoni globali tal-proġett, il-Kummissjoni stiednet ukoll b’mod espliċitu 

kontribuzzjonijiet minn lil hinn l-Ewropa. 

                                                           
1 Bauhaus Ewropea Ġdida: il-Kummissjoni tniedi l-fażi tad-disinn (europa.eu) 
2 Kodisinn tal-Bauhaus Ewropea l-Ġdida (europa.eu) 
3 Sħab (europa.eu) 
4 Diskussjoni ta’ livell għoli madwar mejda (europa.eu) 

https://ec.europa.eu/commission/presscorner/detail/mt/ip_21_111
https://ec.europa.eu/commission/presscorner/detail/mt/ip_21_111
https://europa.eu/new-european-bauhaus/co-design/co-designing-new-european-bauhaus_mt
https://europa.eu/new-european-bauhaus/partners-0/partners_mt
https://europa.eu/new-european-bauhaus/about/high-level-roundtable_mt

Il-Bauhaus Ewropea l-Ġdida qed tikber fuq art fertili, fejn binjiet, spazji pubbliċi, negozji u 

prattiki soċjali, attivitajiet kulturali u programmi edukattivi huma xprunaturi tal-inizjattiva u 

jispiraw ideat ġodda. L-ewwel premju tal-Bauhaus Ewropea l-Ġdida5 tnieda bħala parti 

mill-fażi ta’ kodisinn biex tingħata attenzjoni lil dawk l-eżempji ta’ ispirazzjoni u lill-ideat 

minn talenti żgħażagħ.  

 

3. Sura tal-Bauhaus Ewropea l-Ġdida 

3.1. Mill-moviment storiku għall-Bauhaus Ewropea l-Ġdida  

Bosta elementi tal-Bauhaus storika servew ta’ bażi għall-viżjoni tal-Bauhaus Ewropea l-

Ġdida.  

Il-Bauhaus storika, maħluqa fl-1919, feġġet f’mument ta’ trasformazzjoni profonda – lejn l-

era soċjali u industrijali moderna. Il-fondaturi indirizzaw din it-trasformazzjoni f’xogħolhom 

u fittxew soluzzjonijiet għall-isfidi l-ġodda. Din malajr saret moviment kulturali globali. Hija 

ġabret flimkien artisti, disinjaturi, periti u nies tas-sengħa. Dan l-approċċ transdixxiplinari 

huwa meħtieġ ħafna wkoll għall-isfidi ta’ żminijietna, fejn għal darb’oħra qed niffaċċjaw 

trasformazzjoni profonda. 

Bħal mitt sena ilu, il-kwistjoni ta’ materjali innovattivi tibqa’ kruċjali. Filwaqt li f’dak iż-

żmien is-soluzzjoni kienet is-siment u l-azzar, issa rridu nesploraw materjali aktar bbażati 

fuq in-natura li huma prodotti b’mod sostenibbli, u li niżviluppaw soluzzjonijiet ta’ 

produzzjoni b’livell baxx ta’ emissjonijiet ta’ karbonju għall-materjali kollha. Dan jgħodd 

għall-kostruzzjoni kif ukoll għall-moda, id-disinn, l-għamara, it-trasport jew l-enerġija. 

Triangolu ta’ valuri  

Triangolu ta’ tliet valuri ewlenin inseparabbli jiggwida l-Bauhaus Ewropea l-Ġdida: 

                                                           
5 Premjijiet tal-2021 (europa.eu) 

https://europa.eu/new-european-bauhaus/2021-prizes_mt

 sostenibbiltà6, mill-għanijiet klimatiċi saċ-ċirkolarità, it-tniġġis żero u l-

bijodiversità,  

 estetika, il-kwalità tal-esperjenza u tal-istil, lil hinn mill-funzjonalità,  

 inklużjoni, valorizzazzjoni tad-diversità, ugwaljanza għal kulħadd, aċċessibbiltà u 

affordabbiltà  

 

L-isfida hija li jiġu indirizzati t-tliet valuri f’daqqa biex jiġu żviluppati s-soluzzjonijiet kreattivi 

li jindirizzaw il-ħtiġijiet tan-nies bl-aħjar mod b'kost ġenerali aktar baxx. 

 

3.2. Tliet prinċipji ewlenin  

Tliet prinċipji ewlenin, li jfeġġu mill-proċess ta’ kokreazzjoni intużaw mill-Kummissjoni u 

għandhom jiggwidaw il-Bauhaus Ewropea l-Ġdida. 

 Kombinament tad-dimensjoni globali u dik lokali 

 Parteċipazzjoni 

 Transdixxiplinarjetà 

3.2.1. Approċċ f’diversi livelli: minn globali għal lokali  
Il-Bauhaus Ewropea l-Ġdida tapprova approċċ f’diversi livelli għat-trasformazzjoni – minn 

globali għal lokali. It-tibdil fil-klima u t-tranżizzjoni ekoloġika jġibu magħhom sfidi li 

għandhom jiġu indirizzati globalment. Fl-istess ħin, huwa fil-livell lokali li qed isseħħ il-bidla 

u li tagħmel sens għan-nies7. Għalhekk, il-Bauhaus Ewropea l-Ġdida tindirizza l-livelli 

differenti tat-trasformazzjoni, minn dik globali sal-viċinati, ir-raħal u l-belt. 

It-twettiq tal-Bauhaus Ewropea l-Ġdida ifisser li jintlaħqu ż-żoni lokali, skont approċċ 

ibbażat fuq il-post. Proġetti ta’ suċċess fuq skala żgħira juru li l-inizjattivi trasformattivi, 
                                                           
6  Għall-għanijiet tal-inizjattiva tal-Bauhaus Ewropea l-Ġdida, “sostenibbiltà” tinftiehem bħala 

“sostenibbiltà ambjentali”. 
7  Dan il-kuntest lokali għandu diversi aspetti li, ladarba jiġu kkombinati, jistgħu jiddeterminaw il-

kwalità tal-ħajja fil-post: prossimità għal suq tax-xogħol sodisfaċenti, aċċess għal diversi tipi ta’ 
infrastrutturi u faċilitajiet, affordabbiltà tal-akkomodazzjoni, eċċ. 

irrispettivament mid-daqs tagħhom, jistgħu jsiru minn kulħadd kullimkien. Il-Bauhaus 

Ewropea l-Ġdida se tesplora modi kif jistgħu jiġu appoġġati inizjattivi fuq skala żgħira mill-

individwi, mill-viċinati u mill-komunitajiet lokali.  

Din ma tistax tiġi limitata għall-Unjoni Ewropea. Maż-żmien, il-Bauhaus Ewropea l-Ġdida se 

tilħaq lil hinn mill-fruntieri Ewropej bl-għan li xxerred globalment il-prinċipji tagħha ta’ 

sostenibbiltà, inklużjoni u estetika. 

3.2.2.  Approċċ parteċipattiv  
Il-Kummissjoni Ewropea hija sostenitur qawwi ta’ approċċ parteċipattiv, kif tixhed il-

Konferenza dwar il-Ġejjieni tal-Ewropa li għaddejja bħalissa, li għandha l-vokazzjoni li 

tapprofondixxi u ssostni l-impenn maċ-ċittadini. Il-Kummissjoni se tissokta tisma’ lil dawk 

fil-livelli l-aktar prattiċi u li taħdem magħhom u li tesplora flimkien fejn il-politika, il-

finanzjament u għodod oħra verament qed jagħmlu differenza. Dan se jseħħ b’mod ewlieni 

fil-Laboratorju tan-NEB. L-approċċ parteċipattiv jinvolvi lis-soċjetà ċivili u lin-nies tal-

etajiet kollha fid-diversità kollha tagħhom, inkluż lin-nisa (li mhumiex irrappreżentati 

biżżejjed f’ċerti setturi ewlenin) u lil gruppi żvantaġġati8. Dan il-fokus meħtieġ fuq l-

inklużjoni jiżgura li ħadd ma jitħalla lura u jirrikonoxxi li l-aktar soluzzjonijiet kreattivi jinbtu 

minn ħsieb kollettiv. Is-soluzzjonijiet il-ġodda għandhom isolvu l-problemi ta’ kuljum u 

jtejbu l-kwalità tal-ħajja għal kulħadd.  

3.2.3.  Approċċ transdixxiplinari  
Il-Bauhaus Ewropea l-Ġdida telimina s-sajlos biex tibni pont bejn il-perspettivi u l-

professjonijiet. Meta jaħdmu id f’id, il-kultura u t-teknoloġija, l-innovazzjoni u d-disinn, l-

inġinerija, l-artiġjanat, l-arti u x-xjenza għandhom is-setgħa joħolqu ġejjieni aħjar. 

Il-pandemija tal-coronavirus uriet li, aktar minn qatt qabel, huma meħtieġa approċċi 

integrati biex jiġu indirizzati l-problemi kumplessi li qed jffaċċjaw il-pjaneta u s-soċjetà 

tagħna. Trasformazzjoni bis-sens teħtieġ li jiġu inklużi bosta kompetenzi u tipi ta' għarfien 

differenti. Il-ħidma u l-apprendiment bejn id-dixxiplini jiffaċilitaw l-arrikkiment reċiproku ta’ 

ideat, għarfien, ħiliet u metodi.  

 

3.3. Assi tematiċi tal-perkors trasformattiv 

Il-ħolqien ta’ moviment ifisser ħidma man-nies u mal-interessi, il-ħtiġijiet u l-

motivazzjonijiet tagħhom. L-analiżi tal-kontribut riċevut matul il-fażi ta’ kodisinn identifikat 

erba’ assi tematiċi li l-Kummissjoni ddeċidiet li ssegwi tul l-implimentazzjoni tal-Bauhaus 

Ewropea l-Ġdida.  

                                                           
8  Dan jinkludi persuni f’riskju ogħla ta’ faqar, ta’ marġinalizzazzjoni u/jew ta’ diskriminazzjoni, bħaż-

żgħażagħ u l-anzjani, il-persuni b’diżabbiltà, il-persuni leżbjani, gay, bisesswali, persuni 
transgender, persuni mhux binarji, persuni intersesswali u queer (LGBTIQ), kif ukoll persuni bi sfond 
razzjali jew etniku minoritarju, bħar-Rom, u minoritajiet reliġjużi. 

3.3.1. Konnessjoni mill-ġdid man-natura 
Il-kontributi indikaw sensibilizzazzjoni u rieda akbar biex jiġi indirizzat it-tibdil fil-klima 

(mitigazzjoni u adattament) u biex jitnaqqas l-esponiment għat-tniġġis.  

Dak li n-nies iqisu bħala ħtieġa għal konnessjoni mill-ġdid man-natura, inkluż għas-saħħa u 

l-benesseri, huwa appoġġat mir-riċerka: opportunitajiet akbar għal kuntatt ma’ spazji 

pubbliċi ekoloġiċi jissarrfu f’indiċijiet tas-saħħa aħjar għall-popolazzjoni u jnaqqsu l-

inugwaljanzi fis-settur tas-saħħa relatati mal-introjtu9. Soluzzjonijiet ibbażati fuq in-natura 

fl-ibliet jistgħu jgħinu biex jiġu indirizzati l-għargħar u l-avvenimenti estremi tat-temp 

oħrajn filwaqt li l-ambjent mibni jagħmluh aktar attraenti.  

L-azzjoni dwar il-klima ma għadhiex titqies bħala ġlieda astratta, iżda bħala parti integrali 

mill-ħajja ta’ kuljum tagħna li tista’ ttejjeb l-arja, l-ilma u l-kwalità tal-ħamrija, kif ukoll il-

kundizzjonijiet tal-għajxien ġenerali. Din l-esperjenza ssaħħet tul il-pandemija meta l-ispazji 

ta’ għajxien tagħna kienu limitati u meta n-nies skoprew l-ibliet, l-irħula u l-ispazji ħodor 

tagħhom mill-ġdid. Il-pandemija xeħtet dawl fuq ir-rabta diretta bejn il-ħarsien tan-natura u 

s-saħħa fiżika u mentali għalina lkoll. 

Hemm bżonn li nimxu lil hinn minn perspettiva ċċentrata fuq il-bniedem għal waħda 

ċċentrata fuq il-ħajja, filwaqt li niġu ispirati min-natura u nitgħallmu minnha. Il-modi huma 

bosta: mill-ekoloġizzazzjoni tal-ibliet tagħna u bl-użu ta’ materjali bbażati fuq in-natura bi 

provenjenza sostenibbli sa soluzzjonijiet innovattivi bbażati fuq l-“imitazzjoni” ta’ elementi 

li jinsabu fin-natura; mill-ħarsien tal-ħamrija sal-użu mill-ġdid jew ir-riċiklaġġ tal-iskart; mill-

bini ta’ kurituri ekoloġiċi urbani għall-mobbiltà attiva sal-kunsiderazzjoni mill-ġdid tal-

infrastruttura tat-trasport. 

Il-konnessjoni mill-ġdid man-natura tibda minn età żgħira: Miljuni ta´żgħażagħ appellaw 

għal aktar azzjoni għal pjaneta aħjar u qajmu l-kuxjenza ambjentali tagħna. Il-

kontribuzzjonijiet tal-fażi ta’ kodisinn enfasizzaw ir-rwol kruċjali li l-edukazzjoni u l-kultura 

jaqdu fil-bidla fundamentali lejn imġiba ġdida u valuri ġodda. L-edukazzjoni u l-għoti tas-

setgħa lit-tfal u liż-żgħażagħ b’mod parteċipattiv biex jifhmu, jesperjenzaw u jħaddnu s-

                                                           
9  Ara r-Rapport tal-EEA Nru 21/2019, il-Kapitolu 3 dwar “Ambjent f’saħħtu, ħajjiet f’saħħithom: kif l-

ambjent jinfluwenza is-saħħa u l-benesseri fl-Ewropa”  

sostenibbiltà u l-inklużjoni se joħolqu rabtiet sodi man-natura għall-ġenerazzjonijiet tal-

ġejjieni.  

 

3.3.2. Kisba mill-ġdid ta’ sens ta’ appartenenza 
Il-moviment tal-Bauhaus Ewropea l-Ġdida huwa dwar l-esperjenzi kollettivi u privati 

tagħna. Il-bini ta’ pontijiet bejn in-nies huwa aspirazzjoni kbira espressa mill-kontributuri.  

Dan jimplika t-tħeġġiġ ta’ solidarjetà interġenerazzjonali, l-iżvilupp ta’ rabtiet bejn l-

edukazzjoni u l-arti f’ambjenti lokali, it-titjib tal-ispazji komuni tagħna u tal-postijiet 

pubbliċi tagħna biex niltaqgħu. L-ekonomija tal-prossimità, flimkien ma’ kunċetti bħall-

“bliet fi 15-il minuta”10 sabiex iċ-ċittadini jkollhom aċċess għal servizzi u kumditajiet ewlenin 

tefa’ ta’ ġebla ‘l bogħod, hija wkoll mod kif jissaħħu l-konnessjonijiet u titrawwem mobbiltà 

b’saħħitha, sostenibbli u attiva.  

L-assi kulturali (wirt, arti, artiġjanat lokali, know-how, eċċ.), l-assi naturali (pajsaġġi, riżorsi 

naturali, eċċ.) kif ukoll l-assi soċjali (intrapriżi tal-ekonomija soċjali, organizzazzjonijiet u 

assoċjazzjonijiet lokali eċċ.) jagħmlu post uniku. Il-ħajja kulturali, l-avvenimenti artistiċi u l-

kunċerti huma opportunitajiet ta’ konnessjoni u ta’ interazzjoni soċjali, l-element li 

jgħaqqad u li joħloq sens ta’ appartenenza.  

 

3.3.3. Prijoritizzazzjoni tal-postijiet u tan-nies li l-aktar għandhom bżonnha  
Il-fażi ta’ kodisinn wriet li l-Bauhaus Ewropea l-Ġdida trid tkun inklużiva. Dan ma huwiex 

relatat biss man-nies iżda wkoll mal-postijiet fejn jgħixu.  

Is-soluzzjonijiet sbieħ u sostenibbli għandhom ikunu aċċessibbli u għall-but ta' kulħadd. 

Għandha tingħata kunsiderazzjoni xierqa lis-sitwazzjoni speċifika tal-aktar gruppi u 

                                                           
10  Belt fi 15-il-minuta (15minutecity.com) 

https://www.15minutecity.com/

individwi vulnerabbli, pereżempju dawk f’riskju ta’ esklużjoni jew ta’ faqar jew li 

jesperjenzaw il-kondizzjoni ta' persuni mingħajr dar. Pereżempju, 800 000 unità ta’ 

akkomodazzjoni soċjali (5 % mill-istokk totali tal-akkomodazzjoni soċjali) jeħtieġu 

rinnovazzjoni kull sena u 450 000 akkomodazzjoni soċjali ġdida huma meħtieġa kull sena fl-

UE11. Il-gruppi żvantaġġati jinsabu f’riskju akbar ta’ faqar enerġetiku u ta’ tniġġis tal-arja u 

għandhom inqas aċċess għat-trasport pubbliku.  

L-inklużjoni timplika wkoll li jiġi segwit approċċ ta’ Disinn Universali biex jitneħħew l-

ostakli għall-aċċessibbiltà għal ambjenti mibnija u virtwali u għal prodotti u servizzi. 

Il-Bauhaus Ewropea l-Ġdida ċarament tmur  lil hinn miċ-ċentri ta’ bliet kbar u tinkludi 

postijiet fid-diversità kollha tagħhom, inkluż rħula żgħar, żoni rurali, bliet li qed jiċkienu, 

partijiet mill-ibliet li huma degradati u żoni deindustrijalizzati. Dan jitlob żvilupp territorjali 

li jevita s-segregazzjoni spazjali ta’ gruppi soċjali biex jinħoloq sens ta’ għajxien flimkien. 

Id-diversi partijiet ta’ belt, ta’ raħal jew ta’ kwartier għandhom ikunu konnessi. Għandhom 

jiġu indirizzati l-konnessjonijiet neqsin bejn żoni rurali u urbani. Il-konnessjoni diġitali 

bejn in-nies hija abilitatur essenzjali għal għajxien indipendenti, għal aċċess għall-

informazzjoni jew għal parteċipazzjoni f’avvenimenti kulturali kif esperjenzajna tul il-

pandemija tal-COVID-19.  

Il-forniment ta’ aċċess għall-konnettività diġitali għan-nies kollha12 hija abilitatur essenzjali 

għal għajxien indipendenti u għal involviment attiv fit-tranżizzjoni ekoloġika, għal aċċess 

għall-informazzjoni jew għal parteċipazzjoni f’avvenimenti kulturali kif esperjenzajna tul il-

pandemija tal-COVID-19.   

 

 

3.3.4. Ħtieġa għal mentalità fit-tul li tqis iċ-ċiklu tal-ħajja fl-ekosistema industrijali 
Ir-rispondenti fil-fażi ta’ kodisinn identifikaw ħtieġa ċara għal aktar ċirkolarità biex jiġi 

indirizzat l-użu mhux sostenibbli tar-riżorsi u tal-iskart, inkluż l-użi ta’ bini jew 

infrastrutturi li ma għadhomx jintużaw. L-indirizzar ta’ dawn l-isfidi jikkonċerna l-

                                                           
11 Boosting investment in social infrastructure in Europe - Uffiċċju tal-Pubblikazzjonijiet tal-UE 

(europa.eu) https://op.europa.eu/mt/publication-detail/-/publication/d3129b80-6f7c-11e8-9483-
01aa75ed71a1  

12 https://digital-strategy.ec.europa.eu/en/policies/digital-compass  

https://digital-strategy.ec.europa.eu/en/policies/digital-compass

ekosistema industrijali kollha, mill-produzzjoni sal-kunsinna u l-konsum, permezz ta’ 

mentalità ta’ ekonomija ċirkolari. 

Pereżempju, l-użu mill-ġdid, ir-riġenerazzjoni, l-estensjoni tal-ħajja u t-trasformazzjoni ta’ 

bini eżistenti għandu jingħatalhom prijorità akbar milli l-kostruzzjoni ta’ bini ġdid kull meta 

jkun fattibbli . Id-disinn u l-arkitettura ċirkolari u sostenibbli għandhom isiru n-normalità 

ġdida. 

Il-materjali rkuprati u dawk rinnovabbli għandhom jiġu rikonoxxuti aħjar mid-dixxiplini 

rilevanti kollha u għandhom isiru parti mill-mudelli ta’ disinn. L-użu tal-materjal tal-bini 

bbażat fuq in-natura prodott u bi provenjenza sostenibbli, bħall-injam, il-bambù, it-tiben, 

is-sufra jew il-ġebel għandu jitjieb. It-teknoloġiji l-ġodda tal-produzzjoni għandhom jgħinu 

jnaqqsu l-impronta tal-karbonju tal-azzar jew tas-siment, jirriċiklaw tessuti li kieku 

jintremew u jħaffu t-tranżizzjoni ekoloġika ta’ industriji intensivi fl-enerġija. 

Il-mudelli tan-negozju l-ġodda, il-bijoekonomija, l-approċċi tal-ekonomija soċjali u d-Disinn 

għas-Sostenibbiltà13 jistgħu jappoġġaw it-trasformazzjoni ta’ setturi bħal dawk tat-tessuti, 

tat-turiżmu, tal-immaniġġjar tal-iskart jew tal-produzzjoni tal-enerġija. It-tranżizzjoni 

diġitali se taqdi rwol sistematiku fl-iżvilupp u fl-implimentazzjoni tal-Bauhaus Ewropea l-

Ġdida. L-għodod diġitali, pereż. il-5G, l-Intelliġenza artifiċjali, l-għodod ibbażati fuq id-data, 

ir-robotika, it-teknoloġiji tal-istampar 3-dimensjonali u t-tewmin diġitali fl-industrija tal-

kostruzzjoni, jistgħu jtejbu l-prestazzjoni mil-lat tas-sostenibbiltà tal-materjali, tal-prodotti 

u tal-bini.  

 

 

4. Twettiq tal-Bauhaus Ewropea l-Ġdida  
Il-Kummissjoni, f’kooperazzjoni mal-Parlament Ewropew u mal-istituzzjonijiet l-oħra tal-UE 

kif ukoll mal-Istati Membri, trid toħloq qafas ta’ abilitazzjoni tal-Bauhaus Ewropea l-Ġdida, 

integrata mal-għanijiet ta’ żvilupp sostenibbli (SDGs) u ma’ politiki u ma’ inizjattivi rilevanti 

tal-UE. Dan il-qafas ta’ abilitazzjoni hu mfassal biex joħloq spazju biex jiġu żviluppati u 

ttestjati l-istrumenti ta’ politika u ta’ finanzjament għat-trasformazzjoni tas-soċjetajiet u 

tal-ekonomija tagħna. 

                                                           
13 https://www.routledge.com/Design-for-Sustainability-A-Multi-level-Framework-from-Products-

to-Socio-technical/Gaziulusoy/p/book/9781032089959 

https://www.routledge.com/Design-for-Sustainability-A-Multi-level-Framework-from-Products-to-Socio-technical/Gaziulusoy/p/book/9781032089959
https://www.routledge.com/Design-for-Sustainability-A-Multi-level-Framework-from-Products-to-Socio-technical/Gaziulusoy/p/book/9781032089959

Dan il-qafas huwa l-ewwel nett dwar il-kisba ta’ aktar bl-istrumenti ta’ politiki u ta’ 

finanzjament li diġà għandna. Għandhom jiġu intensifikati s-sinerġiji fost il-politiki jew 

il-programmi eżistenti u ppjanati sabiex ikunu jistgħu jappoġġaw l-objettivi tal-Bauhaus 

Ewropea l-Ġdida. Kollha jistgħu jikkontribwixxu għal proġett kulturali li jgħaqqad flimkien 

is-sostenibbiltà, l-inklużjoni u l-estetika fil-postijiet fejn jgħixu n-nies u fil-mod kif jgħixu. 

Il-Bauhaus Ewropea l-Ġdida tiskatta kwistjonijiet li ma jistgħux jiġu indirizzati b'mod 

adegwat minn strument wieħed, u li ta’ spiss “jaqgħu bejn ix-xquq”.  

Barra minn hekk, il-Bauhaus Ewropea l-Ġdida tistabbilixxi azzjonijiet speċifiċi u apposta li 

se jgħinu biex isseħħ it-trasformazzjoni. 

Dan l-ewwel qafas ta’ twettiq se jevolvi fid-dawl tar-riżultati, permezz ta’ valutazzjonijiet u 

rieżamijiet iterattivi. 

4.1. Ħidma mal-Komunità tal-Bauhaus Ewropea l-Ġdida: Laboratorju tan-NEB 

Sabiex tappoġġa l-implimentazzjoni tal-Bauhaus Ewropea Ġdida, il-Kummissjoni se 

tistabbilixxi L-Laboratorju NEB, “il-grupp ta’ riflessjoni u ta’ għemil” biex joħloq b’mod 

konġunt, jibni prototipi u jittestja l-għodod, is-soluzzjonijiet u l-azzjonijiet ta’ politika li se 

jiffaċilitaw it-trasformazzjoni fil-prattika. Il-Laboratorju se jaħdem ta’ “aċċelleratur u ta’ 

konnettur”.  

Mid-Diskussjoni Madwar Mejda ta’ Livell Għoli u mill-isħab uffiċjali, il-Laboratorju se jsegwi 

l-vjaġġ tiegħu ta’ bini tal-komunità biex iħaddan l-proġetti konkreti ispirati mill-Bauhaus 

Ewropea l-Ġdida – kemm jekk appoġġati mill-fondi tal-UE kif ukoll minn inizjattivi oħra – u 

jikkonnettjahom għal appoġġ u apprendiment reċiproku. Se jingħaqad ukoll ma’ 

komunitajiet stabbiliti li diġà qed jaħdmu fuq suġġetti rilevanti u se jilħaq il-politika, l-

industrija u s-soċjetà biex jelimina diskrepanzi bejn is-sajlos u jesperimenta b’modi kif 

jistgħu jaħdmu flimkien. 

Filwaqt li tistabbilixxi l-infrastruttura ta’ abilitazzjoni, inkluża pjattaforma diġitali, il-

Kummissjoni se tistieden lill-komunità tal-Bauhaus Ewropea l-Ġdida biex tikkoopera dwar 

is-suġġetti li ġejjin u tiżviluppa rakkomandazzjonijiet konkreti: 

 Strateġija ta’ tikkettar: Kif għandhom jiġu kkaratterizzati u rikonoxxuti l-inizjattivi 

konkreti biex jaqblu mal-ambizzjoni tal-Bauhaus Ewropea l-Ġdida? X’jagħmel 

proġett, proġett tal-Bauhaus Ewropea l-Ġdida? Kif tista’ t-tikketta tal-Bauhaus 

Ewropea l-Ġdida tal-UE tiġi integrata mal-aċċess għall-finanzjament tal-proġetti? 

 

 Finanzjament innovattiv: Il-finanzjament kollettiv jista’ jiġi kkombinat mal-

finanzjament pubbliku b’mod utli biex jintlaħqu inizjattivi fil-livell taċ-ċittadini u 

titjieb l-għażla tal-proġetti? X’approċċ jista’ jimmobilizza l-finanzjament privat bl-

aħjar mod, inkluż mill-filantropi, biex jiġu appoġġati proġetti tal-Bauhaus Ewropea l-

Ġdida? Kif jistgħu jiġu inċentivati l-investituri f’setturi varji bħall-proprjetà immobbli, 

l-infrastrutturi tat-turiżmu, eċċ. biex jilqgħu l-ambizzjoni tal-Bauhaus Ewropea l-

Ġdida? Kif tista’ l-ekonomija soċjali tappoġġa l-Bauhaus Ewropea l-Ġdida?   

 

 Analiżi regolatorja u esperimentazzjoni: Kif jista’ l-qafas regolatorju jappoġġa l-

iżvilupp ta’ proġetti tal-Bauhaus Ewropea l-Ġdida fil-kostruzzjoni, fl-industriji 

intensivi fl-enerġija, fil-mobbiltà, fil-prossimità u fl-ekonomija soċjali, fl-industriji 

kulturali u ta’ kreattività, fit-turiżmu, fit-tessuti? Kif tista’ l-NEB tagħmel użu sħiħ 

mill-iżvilupp teknoloġiku ġdid, inkluż mit-trasformazzjoni diġitali? X’inhuma l-

ostakli u r-restrizzjonijiet regolatorji li fadal? Kif jista’ l-akkwist pubbliku u s-

simplifikazzjoni regolatorja jippromwovu l-prijoritajiet tal-Bauhaus Ewropea l-Ġdida 

fuq livell Ewropew, nazzjonali u reġjonali? Jistgħu jiġu previsti ambjenti regolatorji 

sperimentali f’kooperazzjoni mal-Istati Membri u mal-awtoritajiet lokali biex jiġu 

ttestjati approċċi regolatorji ġodda li jixprunaw aktar ambizzjoni tul l-assi tal-

Bauhaus Ewropea l-Ġdida? 

 

 Indikaturi ewlenija tal-prestazzjoni Kif jista’ jitkejjel is-suċċess tal-Bauhaus 

Ewropea l-ġdida kemm fl-2024 kif ukoll fl-2030? X’inhuma r-riżultati li rridu naraw fl-

istadji differenti tal-proġett? Kif nistgħu nivvalutaw ir-riżultati b’mod sinifikattiv?  

Il-Kummissjoni se tagħti segwitu għar-riżultati tal-ħidma fil-Laboratorju tal-NEB b’azzjoni 

ulterjuri kif ukoll b’inizjattivi li jinvolvu lill-Istati Membri, lill-Parlament Ewropew, lill-

Kumitat tar-Reġjuni u lil sħab oħra. Hija se timmonitorja u se tanalizza l-iżviluppi, tiffaċilita 

l-konnessjonijiet bejn il-partijiet ikkonċernati, tiġbor u tivvalida r-riżultati u s-sejbiet 

pożittivi. Hija se tidentifika suġġetti ġodda biex jiġu esplorati permezz tal-Laboratorju u se 

tikkontribwixxi għall-adattament tal-qafas ta’ appoġġ tal-UE tul iż-żmien. 

4.2. Trasformazzjoni bi tliet aspetti 

Meta tqiesu l-bosta stejjer, konverżazzjonijiet u essays miġbura matul il-fażi ta’ kodisinn, 

ġew identifikati tliet punti ta’ ingranaġġ fejn għandhom jiġu implimentati azzjonijiet 

speċifiċi: (i) it-twettiq ta’ bidla f’postijiet speċifiċi fil-prattika, (ii) il-ħtieġa li l-affarijiet isiru 

b’mod differenti fir-realizzazzjoni tal-innovazzjoni, inkluż billi jittejbu l-ħiliet u l-metodi 

tagħna u (iii) l-ħtieġa li jiġu adattati l-intenzjonijiet u l-mentalità li fuqha jkunu bbażati l-

azzjonijiet tagħna.14 L-istrumenti ta’ appoġġ u ta’ finanzjament huma mfassla madwar 

dawn it-tliet punti. 

Il-ħolqien ta’ sens ta’ komunità u l-preżentazzjoni ta’ innovazzjoni huma essenzjali 

għall-Bauhaus Ewropea l-Ġdida. Sabiex tippermetti l-viżibbiltà għall-atturi tal-bidla, 

tikkondividi u tiddibatti l-progress u r-riżultati, u biex trawwem l-impenn taċ-

ċittadini, il-Kummissjoni se torganizza ‘Festival tal-Bauhaus Ewropea l-Ġdida’ 

għall-ewwel darba fil-ħarifa tal-2022. 

Se jkun laqgħa - kemm fiżika kif ukoll virtwali - għall-komunità kollha biex tiltaqa', 

tiddibatti, tikkondividi, titgħallem u tiċċelebra.   

Il-Festival se jinkludi tliet komponenti:  

 Forum b’dibattiti li jsawru l-proġett. Il-forum se jiġbor ħassieba, dawk li 

jfasslu l-politika u prattikanti f’konverżazzjoni globali ibda mix-xjenza u t-

teknoloġija sal-kultura u l-edukazzjoni, mill-iżvilupp regjonali u lokali għal 

perspettivi internazzjonali;  

 Fiera li tippreżenta proġetti, prototipi u eżiti li jikkontribwixxu għall-Bauhaus 

Ewropea l-Ġdida u għall-għoti tal-premju tal-Bauhaus Ewropea l-Ġdida; 

 Ċelebrazzjoni bi programm kulturali li jikkombina esibizzjonijiet, 

rappreżentazzjonijiet u xogħlijiet tal-arti fiżiċi u virtwali. 

L-ewwel edizzjoni tal-festival se sseħħ fi Brussell u se tiġi organizzata u ffinanzjata 

mill-Kummissjoni Ewropea. Mill-2023 ’l hemm, imsejsa fuq l-esperjenza tal-ewwel 

edizzjoni, il-Kummissjoni se tipprevedi kunċett għal avveniment annwali li 

idealment għandu jinkludi postijiet fl-Ewropa kif ukoll lil hinn minnha. 

4.2.1. Trasformazzjoni ta’ postijiet fil-prattika 

                                                           
14 http://revistas.unisinos.br/index.php/sdrj/article/view/sdrj.2021.141.02  

http://revistas.unisinos.br/index.php/sdrj/article/view/sdrj.2021.141.02

Il-bidliet għandhom iseħħu f’postijiet speċifiċi u f’kemm jista’ jkun postijiet, fil-livelli tad-

djar, tal-viċinati, taż-żoni urbani u rurali, u fl-ispazji tal-laqgħat fiżiċi u virtwali. It-tnedija 

b’suċċess tal-Bauhaus Ewropea l-Ġdida se teħtieġ apprendiment u kondiviżjoni effettivi 

minn proġetti innovattivi u emblematiċi. L-attenzjoni mogħtija lil dawn id-“dimostraturi 

pilota” toħloq entużjażmu għall-involviment u r-ripetizzjoni. Fl-istess ħin, l-inizjattiva spiss 

tiġi minn atturi fil-livell taċ-ċittadini u se jkun meħtieġ ukoll appoġġ għal proġetti fuq skala 

żgħira. 

Il-Kummissjoni Ewropea se  

- tniedi sejħiet għal 

proposti li jibdew 

f’Settembru 2021 biex 

tagħżel proġetti pilota 

innovattivi li huma 

emblematiċi għall-

valuri tal-Bauhaus 

Ewropea l-Ġdida, 

inklużi sejħiet apposta 

fil-qafas ta' Orizzont 

Ewropa dwar 

dimostraturi fanal u 

dwar dimostraturi ta’ 

distretti ta’ 

akkomodazzjoni 

soċjali, għall-but ta' kulħadd u sostenibbli. Fl-2022, dimostraturi addizzjonali tal-Bauhaus 

Ewropea l-Ġdida se jiġu appoġġati mill-inizjattiva Urbana Ewropea tal-politika ta’ 

koeżjoni15. Lil hinn mill-2022, l-approċċ se jiġi segwit permezz ta’ sinerġiji mal-attivitajiet 

imnedija fil-qafas tal-Missjonijiet ta’ Orizzont Ewropa16; 

- tipprovdi assistenza teknika biex jiġu appoġġati l-partijiet ikkonċernati interessati, 

bħall-amministrazzjonijiet reġjonali u lokali, biex jiġu żviluppati u mwettqa proġetti tal-

Bauhaus Ewropea l-Ġdida, bl-ewwel fokus fuq l-involviment taċ-ċittadini u fuq metodi 

interdixxiplinari għall-inkubazzjoni u għall-kodisinn tal-proġetti;  

- tintroduċi strument finanzjarju ta’ żvilupp urban apposta li jiġġenera l-investiment tal-

UE u dak privat għall-appoġġ tal-proġetti tal-Bauhaus Ewropea l-Ġdida fl-Istati Membri. Lill 

hinn mill-finanzjament tal-proġetti, se tipprovdi appoġġ għat-taħriġ u għall-

implimentazzjoni tal-proġetti; 

                                                           
15  Memorandum ta’ Spjegazzjoni: Inizjattiva Urbana Ewropea - WARA L-2020 (Europa.Eu) 
16  Missjonijiet f’Orizzont Ewropa | Il-Kummissjoni Ewropea (europa.eu) 

Strateġija ta’ bini tal-Kummissjoni 

 Il-Kummissjoni bdiet tintegra t-tliet dimensjonijiet kollha tal-

Bauhaus Ewropea l-Ġdida fl-iżvilupp tal-preżenza u tal-

azzjonijiet tagħha fil-postijiet fejn jiġu stabbiliti s-servizzi 

tagħha. Fi Brussell, dawk il-valuri se jiġu implimentati fir-

rinnovazzjoni taċ-Ċentru tal-Viżitaturi tal-Kummissjoni, u l-

Kummissjoni se tipproponi sħubija lill-awtoritajiet rilevanti tar-

reġjun ta’ Brussell fit-tfassil tal-Ippjanar Urban tal-Kwartier 

Ewropew il-ġdid. Il-konsultazzjonijiet iridu jitnedew fil-ħarifa 

tal-2021 u dawn se jiżguraw djalogu maċ-ċittadini madwar il-

viċinat Ewropew. Il-valuri tal-Bauhaus Ewropea l-Ġdida se 

jiġu implimentati wkoll fil-proġetti l-ġodda ta’ kostruzzjoni u 

ta’ rikondizzjonar proposti mill-Kummissjoni għas-siti taċ-

Ċentru Konġunt tar-Riċerka f’Sevilla u f’Geel.  

 

 

https://ec.europa.eu/regional_policy/sources/docgener/brochure/explanatory_memo_eui_post_2020_en.pdf
https://ec.europa.eu/regional_policy/sources/docgener/brochure/explanatory_memo_eui_post_2020_en.pdf
https://ec.europa.eu/info/research-and-innovation/funding/funding-opportunities/funding-programmes-and-open-calls/horizon-europe/missions-horizon-europe_mt
https://ec.europa.eu/info/research-and-innovation/funding/funding-opportunities/funding-programmes-and-open-calls/horizon-europe/missions-horizon-europe_mt


 

15 

 

- tesplora kif tista’ tappoġġa bl-aqwa mod proġetti fuq skala żgħira li jibnu fuq il-ħidma 

tal-Istitut Ewropew tal-Innovazzjoni u t-Teknoloġija17; 

- tistabbilixxi Siġill ta’ Eċċellenza tal-Bauhaus Ewropea l-Ġdida biex tenfasizza proġetti ta’ 

kwalità għolja li ma setgħux jiġu ffinanzjati mill-programmi tal-UE minħabba restrizzjonijiet 

baġitarji. Is-Siġill ta’ Eċċellenza jista’ jitqies bħala l-ewwel pass lejn tikketta tal-Bauhaus 

Ewropea l-Ġdida. Se jiġu integrati proġetti magħżula fil-komunità tal-Bauhaus Ewropea l-

Ġdida li se jiġu promossi ma’ finanzjaturi potenzjali oħra. 

Lil hinn minn inizjattivi mmexxija mill-Kummissjoni, il-finanzjament ta’ proġetti 

trasformattivi tal-Bauhaus Ewropea l-Ġdida se jeħtieġ kooperazzjoni qawwija mal-Istati 

Membri. L-approċċi tal-iżvilupp lokali bbażat fuq il-post u mmexxi mill-komunità tal-

politika ta’ koeżjoni jistgħu jippromwovu l-proġetti tal-Bauhaus Ewropea l-Ġdida fil-

livell reġjonali u f’dak lokali bil-parteċipazzjoni tal-komunitajiet lokali. 

Il-Kummissjoni Ewropea se tistieden lill-Istati Membri biex: 

- jintroduċu l-Bauhaus Ewropea fl-istrateġiji tal-iżvilupp soċjoekonomiku u territorjali 

tagħhom, u biex jirriflettu l-impenn tagħhom biex jappoġġaw u jintegraw il-Bauhaus 

Ewropea l-Ġdida fl-implimentazzjoni tal-politika ta’ koeżjoni 2021-2027 bħala parti mill-

Ftehimiet ta’ Sħubija u mill-programmi operazzjonali rilevanti;  

- timplimenta l-istrument finanzjarju tal-Bauhaus Ewropea l-Ġdida biex tiffinanzja l-

proġetti fil-prattika 

- jimmobilizzaw il-partijiet rilevanti tal-pjanijiet għall-irkupru u r-reżiljenza tagħhom (eż. 

dwar ir-rinnovazzjoni jew l-infrastrutturi) fuq proġetti trasformattivi tal-Bauhaus Ewropea l-

Ġdida. 

4.2.2. Trasformazzjoni tal-ambjent ta’ abilitazzjoni għall-innovazzjoni 
Trasformazzjoni tal-Bauhaus Ewropea l-Ġdida tiddependi mill-ekosistemi industrijali, mill-

kostruzzjoni sal-industriji tal-istil ta’ ħajja u dawk kreattivi, mill-materjali sal-mudelli 

kummerċjali, mid-diġitali sal-biedja, biex jipprovdu soluzzjonijiet imfassla apposta u għall-

but ta' kulħadd. Kif uriet il-fażi ta’ kodisinn, l-innovazzjoni taqdi rwol ewlieni. Dan mhux biss 

l-innovazzjoni fis-sens ta’ teknoloġiji ġodda, iżda jista’ wkoll ikun kombinament ta’ tekniki 

ġodda u tradizzjonali jew adattament ġdid tas-snajja' u tal-għarfien lokali. 

Id-diversità u l-kumplessità tal-leġiżlazzjoni rilevanti u t-tul tal-proċessi amministrattivi 

jistgħu jsiru sfida għall-proġetti ta’ trasformazzjoni u saħansitra ostaklu għall-innovazzjoni. 
                                                           
17 L-Istitut Ewropew tal-Innovazzjoni u t-Teknoloġija nieda Sejħa għall-Proposti għall-Involviment taċ-

ċittadini allinjata mal-inizjattiva Bauhaus Ewropea l-Ġdida. L-għan huwa ħidma fuq attivitajiet fejn 
iċ-ċittadini mhux biss jintalbu jidentifikaw l-isfidi rilevanti tal-belt tagħhom, iżda jingħataw is-
setgħa wkoll biex flimkien joħolqu soluzzjonijiet potenzjali fi proċess ta’ ħolqien ta’ ideat 
(https://www.eiturbanmobility.eu/launch-of-cross-kic-new-european-bauhaus-call-for-
proposals-for-citizen-engagement /) 

https://www.eiturbanmobility.eu/launch-of-cross-kic-new-european-bauhaus-call-for-proposals-for-citizen-engagement
https://www.eiturbanmobility.eu/launch-of-cross-kic-new-european-bauhaus-call-for-proposals-for-citizen-engagement

L-approċċi innovattivi għandhom jiġu ttestjati u implimentati f’ambjenti sperimentali 

f’kooperazzjoni mill-qrib mal-awtoritajiet nazzjonali, reġjonali u lokali tal-Istati Membri.  

L-użu effettiv ta’ materjali ġodda, ta’ proċessi tal-produzzjoni u ta’ għodod oħra, se jeħtieġ 

taħriġ (mill-ġdid) fil-ħiliet, ukoll permezz tal-Edukazzjoni u Taħriġ Vokazzjonali, f’bosta 

setturi u f’livelli differenti.  

Il-Kummissjoni se: 

- toħloq b’mod konġunt, sal-2022, perkorsi ta’ tranżizzjoni lejn (i) ekosistema tal-

kostruzzjoni ekoloġika, diġitali u reżiljenti permezz tal-Forum ta’ Livell Għoli dwar il-

Kostruzzjoni, (ii) ekosistema ekoloġika, diġitali u reżiljenti dwar il-prossimità u l-ekonomija 

soċjali, biex jiġi kkomplementat il-Pjan ta’ Azzjoni tal-UE dwar l-ekonomija soċjali, u (iii) 

ekosistema tat-tessuti ekoloġika, diġitali u reżiljenti biex tiġi kkomplementata l-istrateġija 

tal-UE dwar it-tessuti; 

- tiżviluppa għodda ta’ awtovalutazzjoni li tista’ tkejjel sa liema punt proġett hu 

sostenibbli, inklużiv u estetiku u tgħin biex jiġi identifikat fejn jista’ jsir titjib. Dan se 

jikkombina l-istandards, ir-regoli u l-gwida eżistenti kollha fl-oqsma rilevanti. Barra minn 

hekk, tiżviluppa għodda diġitali għall-apprendiment elettroniku u għall-valutazzjoni li tappoġġa l-

użu tal-qafas tal-Livell(i) li jippromwovi l-valutazzjoni tal-karbonju tul iċ-ċiklu tal-ħajja u tul 

il-ħajja kollha għall-prestazzjoni ambjentali tal-bini 

- timmobilizza aktar il-programm Orizzont Ewropa biex jappoġġa lill-Bauhaus Ewropea l-

Ġdida permezz ta’ riċerka u innovazzjoni. Il-Kummissjoni se torganizza sessjoni ta' ħidma 

ta’ livell għoli dwar “ir-riċerka u innovazzjoni għall-Bauhaus Ewropea l-Ġdida” biex 

tiġbor esperti minn ta’ quddiem nett biex jipprovdu aġenda prospettiva ta’ riċerka u 

innovazzjoni li tappoġġa lill-Bauhaus Ewropea l-Ġdida u tikkontribwixxi għall-proċess ta’ 

ħolqien konġunt tal-Programmi ta’ Ħidma futuri ta’ Orizzont Ewropa; 

- timmobilizza l-kapaċitajiet tal-Istitut Ewropew tal-Innovazzjoni u t-Teknoloġija18 (EIT) u 

tal-Kunsill Ewropew tal-Innovazzjoni 19(EIC) biex jitnieda l-ewwel sett ta’ sejħiet 

koordinati għall-proposti biex jiġu indirizzati l-isfidi ewlenin għall-innovazzjoni li se jfeġġu 

mill-proġetti ta’ trasformazzjoni fil-prattika; 

- tintegra l-Bauhaus Ewropea l-Ġdida fost il-prijoritajiet tal-Programm LIFE20 biex jiġu 

appoġġati b’mod partikolari proġetti li jippromwovu ċ-ċirkolarità, it-tniġġis żero u l-

bijodiversità; 

- timmobilizza l-Programm tas-Suq Uniku21 u l-pilastru tal-COSME tiegħu22 biex 

jappoġġaw is-sħubijiet kummerċjali fis-settur tal-istil ta’ ħajja (il-moda, id-disinn, l-
                                                           
18 L-Istitut Ewropew tal-Innovazzjoni u t-Teknoloġija (EIT) (europa.eu) 
19 Il-Kunsill Ewropew tal-Innovazzjoni (europa.eu) 
20 Is-sottoprogrammi LIFE Natura u Bijodiversità u LIFE Ekonomija Ċirkolari u Kwalità tal-Ħajja LIFE 

(europa.eu) 

https://eit.europa.eu/
https://eic.ec.europa.eu/index_en
https://cinea.ec.europa.eu/life_fr
https://cinea.ec.europa.eu/life_fr

għamara eċċ.) bejn id-disinjaturi, il-manifatturi, l-artiġjani u -in-nisa u l-fornituri tat-

teknoloġija (Worth Partnership Project)23 u biex jappoġġa s-sħubijidwar l-Ekonomija 

Soċjali u l-Patti Ekoloġiċi Lokali24; 

- trawwem innovazzjoni transdixxiplinari għas-sostenibbiltà, l-inklużjoni u l-benesseri fost 

is-setturi kulturali u kreattivi fil-qafas tal-Programm Ewropa Kreattiva, b’mod partikolari 

permezz tal-Laboratorji tal-Innovazzjoni Kreattiva; 

- timmobilizza Ċentri ta’ Innovazzjoni Diġitali fis-setturi rilevanti (inkluż is-settur tal-

kostruzzjoni) biex jiġu żviluppati ambjenti u esperjenzi reali u virtwali li jinvolvu teknoloġiji 

diġitali profondi (Intelliġenza Artifiċjali, Computing ta’ Prestazzjoni Għolja, big data) biex 

jiġi appoġġat il-Bauhaus Ewropea l-Ġdida; 

- tipproponi, mill-2021, suġġetti u prijoritajiet li jikkontribwixxu għall-inizjattiva Bauhaus 

Ewropea Ġdida fil-Programmi ta’ Ħidma ta’ Ewropa Diġitali; 

- tippromwovi akkwist innovattiv fil-kuntest tal-Bauhaus Ewropea Ġdida biex trawwem 

approċċ ibbażat fuq il-kwalità, is-sostenibbiltà u l-inklużjoni pjuttost milli biss fuq il-kost, 

inkluż permezz tal-inizjattiva “Big Buyers”25;  

4.2.3.  Diffużjoni ta’ tifsiriet ġodda 
L-ispirazzjoni ta’ moviment tibda bil-valuri. Huwa essenzjali li naħdmu id f’id ma’ dawk li 

jirriflettu dwar il-valuri tagħna, dawk li jistudjawhom u jwassluhom, bħall-artisti, ix-xjenzati 

soċjali, l-edukaturi u l-istituzzjonijiet tal-edukazzjoni u l-organizzazzjonijiet taż-żgħażagħ.  

L-artisti u l-professjonisti kreattivi mill-oqsma kollha ilhom jikkontribwixxu biex iqajmu l-

kuxjenza dwar l-isfidi soċjoekonomiċi u 

ambjentali ta’ żminijietna. Il-pożizzjoni 

kritika tagħhom u x-xogħlijiet li 

jisfidaw is-soċjetà kontemporanja 

jistgħu jaġixxu bħala twissijiet u jgħinu 

fit-tiswir mill-ġdid tad-dinja futura 

tagħna. Dan jgħodd ukoll għall-

kunċetti tal-estetika u tas-sbuħija, li 

għalihom ma għadx hemm standards 

jew normi universali.  

Flimkien mal-organizzazzjonijiet 

edukattivi, tat-taħriġ u taż-żgħażagħ, l-industriji u s-setturi kulturali u kreattivi huma sorsi 

                                                                                                                                                                                     
21 Il-Programm tas-Suq Uniku | Il-Kummissjoni Ewropea (europa.eu) 
22 COSME. Il-programm tal-Ewropa għal intrapriżi żgħar u medji. | Suq Intern, Industrija, 

Intraprenditorija u SMEs (europa.eu) 
23 Worth Partnership Project (worthproject.eu) 
24 Żid ħolqa għas-sejħa jekk tkun lesta għat-tnedija sal-14 ta’ Settembru 
25 https://bigbuyers.eu/ 

F’kollaborazzjoni mill-qrib mal-Koalizzjoni ta’ 

Edukazzjoni għall-Klima (*), il-Kummissjoni se 

tniedi sejħa għal espressjoni ta’ interess biex 

postijiet ta’ edukazzjoni u ta' għarfien (minn 

libreriji pubbliċi sa skejjel u universitajiet) 

jiżviluppaw il-proġetti tal-Bauhaus Ewropea l-

Ġdida tagħhom stess. Il-Kummissjoni se tgħaqqad 

dawn il-proġetti u se tagħtihom il-viżibbiltà. 

Premju tal-Bauhaus Ewropea l-Ġdida iddedikat 

fl-2023 se jippermetti li jiġu eżibiti l-aqwa 

proġetti.                       (* https://education-for-

climate.ec.europa.eu/_mt ) 

 

https://ec.europa.eu/info/funding-tenders/find-funding/eu-funding-programmes/single-market-programme_mt
https://ec.europa.eu/info/funding-tenders/find-funding/eu-funding-programmes/single-market-programme_mt
https://ec.europa.eu/growth/smes/cosme_mt
https://ec.europa.eu/growth/smes/cosme_mt
https://ec.europa.eu/growth/smes/cosme_mt
https://ec.europa.eu/growth/smes/cosme_mt
https://ec.europa.eu/growth/smes/cosme_mt
https://www.worthproject.eu/
https://education-for-climate.ec.europa.eu/_mt
https://education-for-climate.ec.europa.eu/_mt

ġodda ta’ tkabbir ta’ impjiegi intelliġenti, sostenibbli u inklużivi. Il-kontribut tagħhom għall-

innovazzjoni qed jiġi xprunat dejjem aktar minn fatturi mhux teknoloġiċi bħall-kreattività, 

id-disinn, u l-proċessi organizzazzjonali jew il-mudelli kummerċjali ġodda, kif ukoll il-

kooperazzjoni. Din hija r-raġuni għala s-sostenibbiltà hija fokus ewlieni għall-politika tal-UE 

dwar iż-żgħażagħ u l-edukazzjoni, inkluż il-qafas tal-edukazzjoni għolja u tal-appoġġ, li 

jippermetti ħafna sinerġiji mal-inizjattiva Bauhaus Ewropea l-Ġdida. 

Il-Kummissjoni se: 

- tipproponi li tinkludi prijorità apposta fil-qafas tal-Erasmus + dwar il-Bauhaus Ewropea l-

Ġdida fis-sejħa tal-2022 għall-Alleanzi għall-innovazzjoni26,  li timmira kemm lis-settur 

tal-edukazzjoni għolja kif ukoll dawk tal-edukazzjoni u t-taħriġ vokazzjonali u tipproponi 

prijorità għall-Bauhaus Ewropea l-Ġdida fis-sejħa għall-proġetti tal-Erasmus+ Żgħażagħ 

Ewropej Flimkien 2022 li jappoġġaw is-sħubiji transnazzjonali għall-organizzazzjonijiet taż-

żgħażagħ  

- tipproponi li, permezz ta’ Ewropa Kreattiva, tappoġġa residenzi tal-“artisti” u tipi oħra ta’ 

attivitajiet kulturali marbuta mal-post fi spazji identifikati jew ittikkettati mill-Bauhaus 

Ewropea l-Ġdida;  

 - torganizza l-premju tal-Bauhaus Ewropea l-Ġdida kull sena, fejn tenfasizza 

dimensjonijiet differenti tal-Bauhaus Ewropea l-Ġdida kull sena; 

- tiżviluppa azzjoni ta’ apprendiment bejn il-pari biex tgħin lill-awtoritajiet lokali jintegraw 

u jimplimentaw prinċipji ta’ kwalità fl-ambjent mibni kif żviluppati mill-proċess Davos27 u 

mill-grupp ta’ esperti tal-Istati Membri28 stabbilit fil-qafas tal-Aġenda Ewropea Ġdida għall-

Kultura. ; 

- tiffoka t-tema annwali ta’ eTwinning 202229fuq suġġetti relatati mal-Bauhaus Ewropea 

l-Ġdida  

- tipproponi suġġetti relatati mal-Bauhaus Ewropea l-Ġdida bħala parti mill-prijoritajiet 

tematiċi għall-Premju Ewropew għat-Tagħlim Innovattiv 2022 

- torbot i-tema annwali tal-azzjoni DiscoverEU 202230 mal-Bauhaus Ewropea l-Ġdida; 

- għas-sejħa annwali 2022 tal-Korp Ewropew ta’ Solidarjetà, tipproponi proġetti li jistgħu 

jikkontribwixxu għall-inizjattiva tal-Bauhaus Ewropea l-Ġdida. 

                                                           
26  Din timmira l-kooperazzjoni bejn firxa wiesgħa ta’ partijiet ikkonċernati: studenti, universitajiet, 

kumpaniji, NGOs, soċjetà ċivili, eċċ.) 
27  Ara s-Sistema ta’ Kwalità Davos Baukultur - id-Dikjarazzjoni Davos tal-2018 
28  Ir-rapport finali tal-grupp ta’ esperti dwar l-arkitettura ta’ kwalità għolja u l-ambjent mibni għal 

kulħadd se jiġi ppubblikat fit-tieni nofs ta’ Settembru 2021 
29  eTwinning - Paġna Ewlenija 
30  DiscoverEU | Portal Ewropew taż-Żgħażagħ (europa.eu) 

https://www.etwinning.net/mt/pub/index.htm
https://europa.eu/youth/discovereu_mt
https://europa.eu/youth/discovereu_mt

5. Passi li jmiss 
Il-Bauhaus Ewropea l-Ġdida se tkompli tibni fuq il-qawwa tal-komunità tagħha li kull ma 

tmur tikber . Tul dawn l-aħħar sitt xhur, l-inizjattiva rċeviet entużjażmu u eluf ta’ ideat, li din 

il-komunikazzjoni qiegħda tkompli tibni fuqhom. Il-mobilizzazzjoni ta’ atturi interessati se 

tkompli u l-konverżazzjoni se titwessa’ kemm madwar l-Ewropa kif ukoll lil hinn minnha, 

f’kooperazzjoni mas-Servizz Ewropew għall-Azzjoni Esterna, mad-Delegazzjonijiet tal-

Unjoni Ewropea kif ukoll mal-organizzazzjonijiet u man-networks internazzjonali 

interessati. F’dan ir-rigward, se jiġu identifikati sinerġiji ma’ oqfsa ta’ politika u ta' 

kooperazzjoni rilevanti, b’mod partikolari fil-viċinat tal-UE. 

Il-Kummissjoni Ewropea se sserraħ fuq il-kooperazzjoni tal-Parlament Ewropew, tal-Kunsill, 

tal-Kumitat tar-Reġjuni u tal-Kumitat Ekonomiku u Soċjali Ewropew biex tqajjem l-

kuxjenza u tippromwovi d-dibattitu fil-kostitwenti tagħhom, timmobilizza liċ-ċittadini u lill-

atturi tas-settur privat u tikkondividi r-riżorsi disponibbli biex tiġi appoġġata l-Bauhaus 

Ewropea l-Ġdida. 

Il-kooperazzjoni tal-Istati Membri u tal-awtoritajiet pubbliċi fil-livelli internazzjonali, 

nazzjonali, reġjonali u lokali, inkluż il-parteċipazzjoni tas-soċjetà ċivili u tar-rappreżentanti 

ta’ komunitajiet diversi, se tkun kruċjali. Mill-promozzjoni ta’ proċessi parteċipattivi ta’ 

kodisinn sal-ħila li jiġi appoġġat il-finanzjament ta’ proġetti ta’ trasformazzjoni lokali, il-

Bauhaus Ewropea l-Ġdida se teħtieġ kooperazzjoni b’saħħitha f’dan il-qafas ta’ governanza 

f’diversi livelli.  

Bħala punt tat-tluq, l-Istati Membri se jiġu mistiedna jafdaw entità bħala punt ta’ kuntatt 

għall-inizjattiva Bauhaus Ewropea Ġdida, biex jgħaqqdu u jikkoordinaw l-isforzi fil-pajjiż 

rispettiv tagħhom u jieħdu sehem f’network informali mifrux mal-UE kollha għall-iskambju 

ta’ informazzjoni u ta’ esperjenza. 

Il-Kummissjoni Ewropea se tirrapporta dwar il-progress tal-inizjattiva fl-2022. 

 

Annessi: 

1. Rapport dwar il-fażi ta’ kodisinn 

2. Mobilizzazzjoni tal-programmi tal-UE 

3. Ekosistema tal-politika tal-Bauhaus Ewropea l-Ġdida 

 

 

Ħajr 

QOXRA: 

 Tree-House School © Valentino Gareri 

 Architecture © Adobe Stock – lilymary 

 Top view of people are resting on the lawn in the park © Adobe Stock – Watman 

Paġni ta’ ġewwa 

 Nautilus shell © Adobe Stock – Dean Pennala 

 Green foliage texture © Adobe Stock – Vera Kuttelvaserova 

 Top view of people are resting on the lawn in the park © Adobe Stock – Watman 

 Laracha Health Centre © H. Santos-Díez 

 Domo - sustainable architecture education in secondary school © Dolores Victoria  

 La Ferme du Rail © Myr Muratet. 

 The Arch © O.S.T. & Constructlab 

 Wunderbugs © Francesco Lipari 

 Palaluxottica © Simone Bossi 

 Holmes Road Studios © Peter Barber Architects 

 Proto-Habitat © Flavien Menu 

 Rain gardens at Rundelsgatan in Vellinge © Source: edges 

 Tree-House School © Valentino Gareri 

 Domo - sustainable architecture education in secondary school © Dolores Victoria  

 Gleis 21 © H. Hurnaus 

 Garden house © C. Pavlou 

 Garden house © C. Pavlou 

 The Salt House © R. Hofmanis 

